
წინამდებარე ანგარიში ასახავს 2025 წლის აპრილიდან 5 ივნისის 

ჩათვლით,  სამოქალაქო აქტივისტებისა და უფლებადამცველთა წინააღმდეგ 

მიმდინარე სასამართლო  პროცესების მონიტორინგის შედეგებს და 

თბილისში საზოგადოებრივი მოძრაობების თუ ჯგუფების მიერ ორგანიზებულ 

ანდა სპონტანური შეკრება–მანიფესტაციების მონიტორინგის ძირითად 

მიგნებებს. ადამიანის უფლებათა ცენტრის მონიტორინგის შედეგების გარდა, 

ანგარიში, ასევე, ეყრდნობა საჯარო წყაროებიდან მოპოვებულ ინფორმაციას 

და დოკუმენტებს.  

ანგარიშის მიზანია მიმოიხილოს საქართველოში სამართლიანი 

სასამართლოს და შეკრების თავისუფლების სარგებლობისას გამოვლენილი 

დარღვევები, შეაფასოს ისინი სამართლებრივად და გააანალიზოს 

გამოკვეთილი ტენდენციების შესაბამისობა ეროვნულ კანონმდებლობასთან 

თუ საერთაშორისო სტანდარტებთან.  

ადამიანის უფლებათა ცენტრის შეფასებით, საანგარიშო პერიოდში 

გამოიკვეთა შეკრებისა და გამოხატვის თავისუფლების შეზღუდვის მრავალი 

ფაქტი, რომელთა შორისაა: აქციის მონაწილეთა მიმართ მუქარა, ძალადობა 

და შანტაჟი, კანონით განსაზღვრული საფუძვლისა და დადგენილი წესების 

დაცვის გარეშე, პოლიციის მხრიდან ძალის გამოყენება, უკანონო 

ადმინისტრაციული დაკავებები და დაკავებული პირების საპროცესო 

უფლებების - მათ შორის, ადვოკატზე ხელმისაწვდომობის უფლების 

უგულებელყოფა.  ამასთან, თვალსაჩინო იყო ფასილიტაციის პროცესში 

პოლიციელების არაპროპორციული რაოდენობის და არაიდენტიფიცირებული 

სამართალდამცავების მობილიზების ტენდენცია და რიგ შემთხვევებში, შსს-ს 

წარმომადგენელთა მხრიდან სიტყვიერი მუქარა ანდა შეურაცხყოფა აქციის 

მონაწილეთა მიმართ. 

შესავალი 

2024 წლის 28 ნოემბერს, მას შემდეგ, რაც პარტია „ქართულმა ოცნებამ“ 

დაარღვია საქართველოს კონსტიტუცია1 და შეაჩერა საქართველოს ევროპულ 

და ევროატლანტიკურ სტრუქტურებში ინტეგრაციასთან დაკავშირებული 

მოლაპარაკებები2, საქართველოს მოქალაქეები მთელი საქართველოს 

მასშტაბით ყოველდღიურად, უწყვეტ რეჟიმში გამოხატავენ პროტესტს.3 

მიუხედავად იმისა, რომ აქციები ყოველ ჯერზე არსებითად მშვიდობიან 

ხასიათს ატარებდა და აქციის მონაწილეთა აბსოლუტური უმრავლესობა 

კანონის ფარგლებში გამოხატავდა პროტესტს, „ქართული ოცნების“ 

ხელისუფლება დემონსტრანტებს გაფრთხილების გარეშე, გადამეტებული 

საპოლიციო ძალით და სპეციალური საშუალებებით დაუპირისპირდა.4 2024 

წლის 28 ნოემბრიდან, საპროტესტო აქციების ჩასახშობად, სახელმწიფო 

სისტემურად მიმართავდა არასათანადო მოპყრობას და ძალადობის 

სხვადასხვა ფორმებს. საქართველოს სახალხო დამცველის მიერ 

გავცელებული ინფორმაციით, 2024 წლის 28 ნოემბრიდან 2025 წლის 28 

იანვრამდე  პერიოდში სახალხო დამცველის აპარატს, ჯამში, 

იდენტიფიცირებული აქვს 282 სავარაუდო არასათანადო მოპყრობის ფაქტი. 

აქედან 81 შემთხვევა აპარატმა მედიით გავრცელებული ინფორმაციის 

საფუძველზე აღრიცხა.5 

ძალადობის მსხვერპლთა ჩვენებები, მედიასაშუალებების მიერ 
გავრცელებული და უფლებადამცველი ორგანიზაციების მიერ შეგროვებული 
მტკიცებულებები, ერთმნიშვნელოვნად მიანიშნებს სახელმწიფოს მხრიდან 
სისტემურ წამებაზე - სასტიკ ფიზიკურ და ფსიქოლოგიურ ძალადობაზე, რისი 
მიზანიც აქციის მონაწილეთა დასჯა და დაშინება იყო.6 

 
1 საქართველოს კონსტიტუცია, 78-ე მუხლი. 
2 რადიო „თავისუფლება“ - „ქართულ ოცნებას“ 2028 წლის ბოლომდე ევროკავშირთან მოლაპარაკებების 
გახსნა არ სურს“. 28.11.2024. ხელმისაწვდომია: https://www.radiotavisupleba.ge/a/33219304.html - 27.05.2025. 
3 ტვ „პირველი“ - უწყვეტი პროტესტის 150–ე დღე. 26.04.2025. ხელმისაწვდომია: 
https://tvpirveli.ge/ka/siaxleebi/politika/99828-utskveti-protestis-150-e-dge-rustavelis-gamziri-dgesats-gadaiketa - 
31.05.2025. 
4 ადამიანის უფლებათა ცენტრი - „შეკრებისა და მინიფესტაციების მონიტორინგის შემაჯამებელი 
ანგარიში“. 23.12.2024. ხელმისაწვდომია: https://www.hrc.ge/files/reports/372Georgian%20sumrep.pdf - 
20.05.2025. 
5 საქართველოს სახალხო დამცველის აპარატის 2025 წლის 15 თებერვლის №25/1280 წერილი. 
6 სოციალური სამართლიანობის ცენტრი - ადამიანის უფლებების კრიზისი საქართველოში 2024 წლის 
საპარლამენტო არჩევნების შემდეგ. 14.05.2025. ხელმისაწვდომია: https://isfed.ge/geo/angarishebi/adamianis-
uflebebis-krizisi-saqartveloshi-2024-tslis-saparlamento-archevnebis-shemdgom - 30.05.2025. 

     უწყვეტი პროტესტი 
 

https://www.radiotavisupleba.ge/a/33219304.html
https://tvpirveli.ge/ka/siaxleebi/politika/99828-utskveti-protestis-150-e-dge-rustavelis-gamziri-dgesats-gadaiketa
https://www.hrc.ge/files/reports/372Georgian%20sumrep.pdf
https://isfed.ge/geo/angarishebi/adamianis-uflebebis-krizisi-saqartveloshi-2024-tslis-saparlamento-archevnebis-shemdgom
https://isfed.ge/geo/angarishebi/adamianis-uflebebis-krizisi-saqartveloshi-2024-tslis-saparlamento-archevnebis-shemdgom

მშვიდობიანი აქციების განსაკუთრებული სისასტიკით დარბევების და  

აქციის მონაწილეების წინააღმდეგ განხორციელებული ძალადობის 

მიუხედავად, ქვეყანაში საპროტესტო მუხტი არ შესუსტებულა, რასაც 

„ქართული ოცნების“ ხელისუფლებამ რეპრესიული საკანონმდებლო 

ცვლილებები – 60 დღემდე გაზრდილი ადმინისტრაციული პატიმრობა და 

სისხლის სამართლებრივ პასუხისმგებლობასთან გათანაბრებული 

ადმინისტრაციული ჯარიმები დაუპირისპირა.7 აღსანიშნავია, რომ 

საკანონმდებლო ცვლილებებით ადმინისტრაციული პატიმრობა და ჯარიმები 

გაიზარდა სწორედ იმ ადმინისტრაციულ დარღვევებზე,8 რომელთაც 

სამართალდამცავები ყველაზე ხშირად და დაუსაბუთებლად იყენებენ 

მშვიდობიანი აქციის მონაწილეთა წინააღმდეგ. ჯარიმების გამოყენების 

ინტენსივობა და დაუსაბუთებელი ხასიათი მიუთითებს, რომ მისი ერთადერთი 

მიზანი პროტესტის შესუსტება, განსხვავებული შეხედულების მქონე 

მოქალაქეების და აქციის ორგანიზატორების დაშინებაა. გარდა ამისა, 

არაპროპორციულად მაღალი ჯარიმების პრაქტიკა ეწინააღმდეგება ადამიანის 

უფლებების საერთაშორისო სტანდარტებს.  ვენეციის კომისიისა და 

ეუთო/ოდირის მოსაზრებით,9 არაპროპორციულმა სანქციამ, მათ შორის - 

მკაცრმა ჯარიმებმა, შესაძლოა, დაარღვიოს შეკრების თავისუფლების უფლება 

და ჰქონდეს მსუსხავი ეფექტი, რომელიც მომავალში შეკრებებსა და 

მანიფესტაციებში მონაწილეობის მსურველ პირს უბიძგებს, თავი შეიკავოს 

პროტესტის გამოხატვისაგან.  

საკანონმდებლო ცვლილებებს უარყოფითი შეფასება მოჰყვა ევროპის 

საბჭოს ადამიანის უფლებათა კომისრის მიერ მომზადებულ ანგარიშშიც.10 

 
7 რადიო „თავისუფლება“ - „ქართული ოცნების“ პარლამენტმა პროტესტისა და გამოხატვის 
თავისუფლების შემზღუდავი ცვლილებები დაამტკიცა. 06.02.2025. ხელმისაწვდომია: 
https://www.radiotavisupleba.ge/a/33305712.html - 31.05.2025. 
8 საქართველოს ადმინისტრაციული სამართალდარღვევათა კოდექსი, 166–ე მუხლი, 
იქვე - 173–ე, იქვე - 1741 ე მუხლი. 

9 ინფორმაციის თავისუფლების განვითარების ინტიტუტი - ვენეციის კომისიისა და ეუთო/ოდირის 
შეფასებები შეკრებისა და გამოხატვის თავისუფლებების შემზღუდველ რეპრესიულ ცვლილებებზე. 
20.03.2025. ხელმისაწვდომია: https://shorturl.at/H5JJI - 30.05.2025.  

10 ევროპის საბჭოს ადამიანის უფლებათა კომისრის მოხსენება. ხელმისაწვდომია: https://shorturl.at/JTP1U - 
29.05.2025. 

საქართველოში შეკრებისა და გამოხატვის 
შემზღუდველი კანონმდებლობა, ახალი 
ტენდენციები 
 

https://www.radiotavisupleba.ge/a/33305712.html
https://shorturl.at/H5JJI
https://shorturl.at/JTP1U

2025 წლის იანვარში საქართველოში განხორციელებული ვიზიტის შედეგების 

საფუძველზე ადამიანის უფლებათა კომისარი აღნიშნავს, რომ „პროევროპული 

მიტინგების ძალადობრივი დარბევა და ადამიანის უფლებების მასობრივი 

დარღვევები, მოითხოვს ხელისუფლების მხრიდან რიგი ზომების მიღების 

აუცილებლობას“, რაც იმას ნიშნავს, რომ შესაძლებელი უნდა იყოს 

საპროტესტო აქციების ფასილიტაციის პროცესში ჩართული 

სამართალდამცავების იდენტიფიცირება პასუხისმგებლობის 

გასაძლიერებლად; უნდა განხორციელდეს სამართალდამცავების მიერ 

არასათანადო მოპყრობის, მათ შორის უკანონო დაკავების და ძალადობის სხვა 

შემთხვევების ეფექტური და დამოუკიდებელი გამოძიება. გარდა ამისა 

ხაზგასმულია, რომ სამართალდამცავი ორგანოების ქმედებები, 

განსაკუთრებით „საჯარო შეკრების უფლების შეზღუდვის კონტექსტში, არ 

შეესაბამებოდა კანონიერების, აუცილებლობისა და პროპორციულობის 

პრინციპებს“.  

2024 წლის 28 ნოემბრიდან 2025 მარტამდე ზოგიერთი აქციის მონაწილის 
წინააღმდეგ გამოწერილი ჯარიმების საერთო ოდენობა ათიათასობით 
ლარია.11 ვინაიდან სახელმწიფო უწყებები ოფიციალურ ინფორმაციას არ 
ასაჯაროებენ, სხვადასხვა გავრცელებული მონაცემებით, „პროევროპული 
აქციების“ მონაწილეებისათვის დაკისრებული ჯარიმების ოდენობა 2 000 000 
ლარს (დაახლოებით - 720 835 აშშ დოლარს) აღწევს.12 აქციის მონაწილეთა 
ინტენსიურ დაჯარიმებას ხელს უწყობს შსს-ს მიერ საპროტესტო აქციების 
ადგილებში სახის ამომცნობი კამერების მასობრივი გამოყენება,13 რაც გარდა 
იმისა, რომ მშვიდობიანი შეკრების მონაწილეთათვის შემდგომი 
ანგარიშსწორებისა და რეპრესიების საფრთხედ აღიქმება, ასევე წარმოადგენს 
ადამიანის პირადი ცხოვრების უფლების და პერსონალური მონაცემების 
უკანონო მოპოვების მავნე პრაქტიკას, ემსახურება მოქალაქეთა დაშინებას და 
აქციის მონაწილეთა სამომავლო ქცევის კონტროლს, რასაც შესაძლოა 
ჰქონდეს მსუსხავი ეფექტი და გამოიხატოს მშვიდობიანი შეკრების 
სარგებლობის უფლების თვითშეზღუდვაში. 

 
 

 
11 „ევრონიუს ჯორჯია“. 19.03.2025. ხელმისაწვდომია: https://euronewsgeorgia.com/2025/03/19/jarima-5000/ - 
20.05.2025. 
12 საია, „არასამთავრობო ორგანიზაციების სამართლებრივი დახმარების ქსელის მონაცემები“, 19.03.2025. 
იხ. https://www.facebook.com/photo?fbid=1073876964784325&set=a.485094683662559  -24.03.2025. 
13 საია - შსს მშვიდობიანი დემონსტრანტების წინააღმდეგ სახის ამომცნობ ტექნოლოგიებს ტოტალური 
კონტროლისათვის იყენებს. 12.03.2025. ხელმისაწვდომია: https://gyla.ge/post/saxis-amomcnobi-kamerebi-saia 
19.05.2025. 

https://euronewsgeorgia.com/2025/03/19/jarima-5000/
https://www.facebook.com/photo?fbid=1073876964784325&set=a.485094683662559
https://gyla.ge/post/saxis-amomcnobi-kamerebi-saia

ადამიანის უფლებათა ევროპული სასამართლოს პრაქტიკის თანახმად, 

„საპროტესტო აქციების მონაწილეთა დაპატიმრებამ, დაკავებამ ანდა 

შემდგომმა ადმინისტრაციულმა სახდელმა სამომავლოდ შეიძლება  

დააბრკოლოს მსგავს შეკრებებში მონაწილეობა.14“ „მსუსხავი ეფექტი 

არსებობას განაგრძობს მაშინაც, როდესაც აღსრულების ღონისძიება 

შეცვლილია, მაგალითად - თუ ჯარიმები მოგვიანებით გააუქმეს 

სასამართლოებმა ან დაკავებული პირები გაათავისუფლეს.“15 მსუსხავი 

ეფექტი ხშირად გვხვდება პოლიტიკურ შეკრებებთან დაკავშირებულ 

ღონისძიებებში, რადგან მათი ჩახშობა, ზოგადად, ხელს უშლის 

ორგანიზატორებს და მონაწილეებს საპროტესტო აქციების დაგეგმვასა და 

მონაწილეობაში ანდა ოპოზიციურ პოლიტიკაში აქტიურ ჩართვაში. ამგვარი 

ზომების სისტემატური გამოყენება გარდაუვალად შექმნის ბარიერს, რათა 

მოქალაქეებმა თავი შეიკავონ ხელისუფლების ქმედებების წინააღმდეგ 

გამართულ საპროტესტო შეკრებებში მონაწილეობისგან და ზოგადად, 

ოპოზიციურად განწყობილი შეხედულებების ღიად დაფიქსირებისგან.16 

ადამიანის უფლებათა ცენტრის სასამართლო მონიტორინგის შედეგად, 

პროცესებზე რამდენიმე თვალშისაცემი ტენდენცია და დარღვევა გამოიკვეთა. 

განსაკუთრებით ნიშანდობლივია ადმინისტრაციულ სამართალდარღვევათა 

საქმეებზე სასამართლოს მხრიდან გამოტანილი გადაწყვეტილებები, 

რომლებიც არ ეფუძნებოდა საქმის ყოველმხრივ გამოკვლევას და არ იყო 

გამყარებული უტყუარი მტკიცებულებებით. დაცვის მხარისათვის ხშირად არ 

იყო ხელმისაწვდომი სრულად საქმის მასალები, ან მათი გაცნობა დროის 

უმოკლეს მონაკვეთში უწევდათ ადვოკატებს. გარდა ამისა ადვოკატები ხშირად 

დაუსაბუთებლად იღებდნენ უარს შუამდგომლობების დაკმაყოფილებაზე, რაც 

გადაწყვეტილების მიღების სუბიექტურ გარემოებებზე მიუთითებდა. 

ვახუშტი მენაბდის ადმინისტრაციული სამართალდარღვევის საქმე. 

სასამართლო სხდომაზე წარმოდგენილი სამართალდარღვევის ოქმის 

 
14 Balçık and Others v. Turkey, no. 25/02, §41, 29 November 2007. 
15 The United Macedonian Organization Ilinden and Ivanov v. Bulgaria, 2005, § 135. 
16 Nemtsov v. Russia, 2014, §§ 77-78. 

სასამართლო პროცესების 
მონიტორინგი 

მიხედვით, შსს უფლებადამცველ ვახუშტი მენაბდეს 2024 წლის 28 დეკემბერს, 

თბილისში, კოსტავას ქუჩაზე კინოთეატრ „ამირანთან“ ხელოვნურად გზის 

გადაკეტვას და ამით ადმინისტრაციულ სამართალდარღვევათა კოდექსის 1741 

მუხლის მე–4 ნაწილის დარღვევას ედავებოდა.17  

როგორც შსს-ს წარმომადგენელმა პროცესზე განმარტა, 2024 წლის 28 

დეკემბერს 20:00 საათზე კოსტავას ქუჩაზე იმართებოდა საპროტესტო აქცია. 

აქციის მონაწილეთა რაოდენობა არ მოითხოვდა საავტომობილო გზის 

გადაკეტვას, პოლიციის წარმომადგენელთა მოწოდების მიუხედავად, აქციის 

მონაწილეებმა მოახდინეს გზის ხელოვნური გადაკეტვა, რითაც დაარღვიეს 

შეკრებისა და მანიფესტაციის შესახებ კანონი.  

მოპასუხე მხარის განმარტებით, იმ შემთხვევაში თუ აქციის 

მიმდინარეობისას გზის ხელოვნური გადაკეტვა ნამდვილად მოხდა, ამაზე 

პასუხისმგებელი პირი არის აქციის ორგანიზატორი და არა მონაწილე. მას 

შემდეგ, რაც ორგანიზატორი მიიღებს პოლიციის ან მერიის შესაბამისი 

სამსახურის წარმომადგენლისაგან მოთხოვნას, ორგანიზატორს უნდა მიეცეს 

კანონით განსაზღვრული 15 წუთი იმისათვის, რომ დაკორექტირდეს შეკრების 

და მანიფესტაციის ფორმა.  აქციის ინდივიდუალურ მონაწილეს არ აქვს 

შესაძლებლობა, შეაფასოს, აქვს თუ არა ქუჩის გადაკეტვის უფლება. გარდა 

ამისა, საკონსტიტუციო სასამართლოს განმარტებით, ქუჩის გადაკეტვის 

აუცილებლობა უნდა შეფასდეს არა მარტო მშრალი ადმინისტრაციული 

ნორმებით, არამედ ობიექტურ კრიტერიუმებზე და ქუჩის ინფრასტრუქტურის 

თავისებურებებზე დაყრდნობით.  

გარდა ამისა, მოპასუხე მხარემ ისაუბრა ფაქტობრივ გარემოებებზე და 

განმარტა, რომ კოსტავას ქუჩაზე აქცია-მსვლელობაში რამდენიმე ასეული 

ადამიანი იღებდა მონაწილეობას, რაც ამ კონკრეტული ქუჩის 

ინფრასტრუქტურიდან გამომდინარე (ერთ მხარეს ტროტუარი სამი მეტრია 

ყველაზე განიერ ადგილას, ხოლო მეორე მხარეს 1-2 მეტრი. 10 მეტრის შემდეგ 

კი ტროტუარი საერთოდ არ არის) საკმარისი რაოდენობაა ტრანსპორტის 

შეფერხებისათვის. გარდა ამისა აქციის მონაწილეებს ეჭირათ გრძელი 

ბანერები და აქციის მიზანი იყო ამ ბანერებითა და შეძახილებით მიეწვდინათ 

ხმა საზოგადოებისათვის.  

 
17 საქართველოს ადმინისტრაციულ სამართალდარღვევათა კოდექსი, 1741 -ე მუხლის მე-4 პუნქტი. 

დასკვნით სიტყვაში ვახუშტი მენაბდემ განაცხადა, რომ არსებული 

მტკიცებულებები ვერ ადასტურებენ, რომ მან დაარღვია შეკრებისა და 

მანიფესტაციის ჩატარების წესი. ხოლო შსს-ს მოთხოვნა, უარი ეთქვათ აქციის 

მონაწილეებს საკუთარი უფლების რეალიზებაზე და შეეწყვიტათ აქცია, 

წარმოადგენს პროპორციულობის პრინციპის დარღვევას, რადგან 

შესაძლებელი იყო ჯარიმასთან შედარებით, უფრო მსუბუქი საშუალების 

გამოყენება, რაც შეიძლება ყოფილიყო პოლიციის დახმარება აქციის 

მიმდინარეობის მართვაში და მიმართულების განსაზღვრაში. 

სასამართლომ მოისმინა მხარეთა არგუმენტები და ერთდღიანი 

თათბირის შემდეგ, ვახუშტი მენაბდე სამართალდამრღვევად ცნო. ვინაიდან 

სამართალდარღვევა, კანონში ცვლილებების (ძველი რედაქციით ა.ს.კ 1741 –ე 

მუხლის პირველი პუნქტის დარღვევა ითვალისწინებდა ჯარიმას 500 ლარის 

ოდენობით, ან 15 დღიან პატიმრობას) შეტანამდე იყო ჩადენილი, 

მოსამართლემ მენაბდეს სანქციის  სახით 500-ლარიანი ჯარიმის გადახდა 

დააკისრა.  

მ.გ.-ს ადმინისტრაციული სამართალდარღვევის საქმე ეხება 

პარლამენტის წინ 2025 წლის 27 იანვარს გზის ხელოვნურ გადაკეტვას. შსს-ს 

წარმომადგენლის განმარტებით, პარლამენტის მიმდებარედ შეკრებილმა 

აქციის მონაწილეებმა არ გაითვალისწინეს სამართალდამცავების 

გაფრთხილება - ესარგებლათ საფეხმავლო ბილიკებით და ხელოვნურად 

გადაკეტეს სატრანსპორტო გზა. მისივე თქმით, აქციის მონაწილეთა 

რაოდენობა, მშვიდობიანი შეკრების კონტექსტში, არ წარმოქმნიდა გზის 

გადაკეტვის აუცილებლობას. მოსამართლე ლელა მილდენბერგერის 

გადაწყვეტილებით, მ.გ სამართალდამრღვევად იქნა ცნობილი და სახდელის 

სახით 5000 ლარის ოდენობით ჯარიმის გადახდა დაეკისრა. 

გ.ნ.-ს ადმინისტრაციული სამართალდარღვევის საქმე.  შსს მოქალაქეს 

2025 წლის 2 თებერვალს რუსთაველის გამზირზე სატრანპორტო გზის 

ხელოვნურად გადაკეტვას ედავებოდა. გ.ნ.-ს განმარტებით, 2 თებერვალს გზის 

გადაკეტვამდე ტროტუარზე იმყოფებოდა, რაც მხარის მიერ წარდგენილ 

ვიდეომტკიცებულებებშიც ჩანს. გ.ნ.-ს თქმით, „ქართული ოცნების“ 

ხელისუფლების მიერ აქციის მონაწილეთა წინააღმდეგ განხორციელებული 

რეპრესიული პოლიტიკის გამო, მაშინაც კი, როცა გზა გადაკეტილია, 

მიწისქვეშა გადასასვლეით სარგებლობს. მოსამართლემ ადგილზე თათბირით 

გამოაცხადა გადაწყვეტილების სარეზოლუციო ნაწილი - ვ.ნ 

სამართალდამრღვევად ცნო და შინიშვნა გამოუცხადა.  

ლ.შ.-ს ადმინისტრაციული სამართალდარღვევის საქმე. 

სამართალდარღვევა ეხება 2025 წლის 28 მარტს საქართველოს 

პარლამენტთან 9 აპრილის ქუჩაზე განვითარებულ მოვლენებს. შსს-ს ოქმის 

მიხედვით, პარლამენტის შენობასთან გამართულ აქციაზე, ლ.შ.–მ ხელი 

შეუშალა სამართალდამცავებს სხვა სამართალდამრღვევი პირის დაკავებაში. 

მიუხედავად პოლიციელთა მხრიდან არაერთი მოწოდებისა, ლ.შ. არ 

დაემორჩილა პოლიციის კანონიერ მოთხოვნას, რის შემდეგაც იგი დააკავეს. 

მოპასუხე მხარის მიერ მოწოდებული ინფორმაციით და ასევე 

ვიდეომტკიცებულებებით, სასამართლო სხდომაზე დადგინდა, რომ დროის იმ 

მონაკვეთში, რა დროსაც შსს ლ.შ.–ს პოლიციის მხრიდან დაკავების 

ღონისძიებაში ხელის შეშლას ედავება, ლ.შ. უკვე დაკავებული იყო პოლიციის 

მიერ. მოსამართლემ ადგილზე თათბირით გამოაცხადა სარეზოლუციო 

ნაწილი, მიუხედავად არასაკმარისი მტკიცებულებებისა, ლ.შ. 

სამართალდამრღვევად იქნა ცნობილი და სახდელის სახით 2000 ლარის 

ოდენობით ჯარიმის გადახდა დაეკისრა. 

ლ.დ.-ს ადმინისტრაციული სამართალდარღვევის საქმე.  შსს ლ.დ.–ს 

ადმინისტრაციულ სამართალდარღვევათა კოდექსის 173-ე მუხლის მე-2 

ნაწილის დარღვევას ედავება.18 ოქმის მიხედვით, 2025 წლის 21 აპრილს, 

თავისუფლების მოედანზე - ლეონიძის ქუჩის 2 ნომერთან მიმდინარეობდა 

საპროტესტო აქცია. აქციის მონაწილეები ცდილობდნენ გზის გადაკეტვას და 

პოლიციას აყენებდნენ სიტყვიერ შეურაცხყოფას. პოლიციამ დემონსტრანტებს 

მოუწოდა გაეთავისუფლებინათ საავტომობილო გზა. საავტომობილო გზა 

გაათავისუფლეს, მაგრამ აქციის მონაწილეების მხრიდან სიტყვიერი 

შეურაცხყოფა მაინც გრძელდებოდა, რის გამოც ლ.დ ადმინისტრაციული 

წესით დააკავეს.  

მოპასუხე მხარე შედგენილ ოქმს არ დაეთანხმა და განმარტა, რომ საქმეში 

წარმოდგენილი მტკიცებულებით არ დასტურდებოდა ლ.დ.-ს მხრიდან 

სამართალდარღვევის ფაქტი. უფრო მეტიც - ლ.დ. ყველა ჯერზე დაემორჩილა 

პოლიციელის მოწოდებას და გადავიდა საავტომობილო გზიდან, რასაც 

 
18 საქართველოს ადმინისტრაციულ სამართალდარღვევათა კოდექსი 173–ე მუხლის მე–2 პუნქტი. 

ადასტურებს თავად ოქმის შემდგენი მხარეც. დაკავება მოხდა მხოლოდ იმის 

გამო, რომ ლ.დ.-ს  ხელს კრავდა პოლიცია და მან უთხრა, რომ აქციის 

მონაწილეები მიწოლის შედეგად იჭყლიტებოდნენ, რასაც მოყვა ერთ–ერთი 

პოლიციელის მხრიდან რეპლიკა – „რამდენს ალაპარაკებთ“ და ამის შემდეგ 

ლ.დ. დააკავეს. საქმეზე სასამართლოს გადაწყვეტილება ჯერ არ დამდგარა, 

საქმეს განიხილავს თბილისის საქალაქო სასამართლოს მოსამართლე კობა 

ჩაგუნავა. 

ლ.ს.-ს ადმინისტრაციული სამართალდარღვევის საქმე.  მხარეებმა 

სასამართლო სხდომაზე მტკიცებულებები უდავოდ ცნეს. ლ.ს.–მ ახსნა-

განმარტების ეტაპზე აღიარა სავარაუდო ადმინისტრაციული 

სამართალდარღვევის ჩადენის ფაქტი და განმარტა, რომ 2025 წლის 10 მარტს, 

როდესაც პოლიცია აკავებდა მის ძმას, მან სცადა დაკავებისთვის ხელის შეშლა 

და სამართალდამცავებს გაუწია წინააღმდეგობა. მოსამართლე მანუჩარ 

ცაცუამ ადგილზე თათბირით გამოაცხადა გადაწყვეტილება -  ლ.ს. 

სამართალდამრღვევად ცნო ადმინისტრაციულ სამართალდარღვევათა 

კოდექსის 173-ე მუხლის პირველი და მე-2 ნაწილებით19  და სახდელის სახედ 

განუსაზღვრა ჯარიმა 5000 ლარის ოდენობით. 

რ.დ.-ს ადმინისტრაციული სამართალდარღვევის საქმე. შსს-ს მიერ 

შედგენილი სამართალდარღვევის ოქმის მიხედვით, ირკვევა, რომ 2025 წლის 

7 აპრილს, პარლამენტის წინ მიმდინარეობდა საპროტესტო აქცია. 

დაახლოებით 2 საათის განმავლობაში რუსთაველის გამზირი სრულად იყო 

გადაკეტილი. მას შემდეგ, რაც ხალხის უდიდესი ნაწილი წავიდა, ადგილზე 

დარჩა დაახლოებით 20 ადამიანი. პოლიციამ ხმის გამაძლიერებლის 

საშუალებით მოუწოდა შეკრებილებს გაეთავისუფლებინათ საავტომობილო 

გზა და გადასულიყვნენ საფეხმავლო ბილიკზე. მოგვიანებით გაფრთხილება 

იყო ინდივიდუალურიც რ.დ.–ს მიმართ. შსს-ს წარმომადგენლის განცხადებით, 

მოქალაქეთა ნაწილი არ დაემორჩილა პოლიციის კანონიერ მოთხოვნას და 

მათ წინააღმდეგ გამოიყენებული იქნა პროპორციული ძალა და მოქალაქეები 

გადაიყვანეს ტროტუარზე. ამ პროცესში მოხდა ერთ–ერთი მოქალაქის 

დაკავება, რომელიც იგინებოდა პოლიციელების მისამართით. ამ დროს რ.დ.–

მ სცადა დაკავებისათვის ხელის შეშლა. მიუხედავად პოლიციელების 

მოწოდებისა, დაეტოვებინა ტერიტორია, რ.დ. არ დაემორჩილა კანონიერ 

 
19 საქართველოს ადმინისტრაციული სამართალდარღვევათა კოდექსი 173–ე მუხლის პირველი მუხლი. იქვე 
მე–2 პუნქტი. 

მოთხოვნას და ფიზიკური ძალით გააგრძელა პოლიციელებისათვის ხელის 

შეშლას.  

მოპასუხე მხარის განმარტებით, ვიდეოკადრებში კარგად ჩანს, სად მოხდა 
რ.დ.-ს დაკავება, რასაც ასევე ადასტურებენ მოწმეები. ადვოკატის თქმით, რ.დ. 
ერთი წუთიც არ მდგარა სამანქანო გზაზე. ის იდგა პარლამენტის კიბეებზე, 
საიდანაც პოლიციელებმა გადაათრიეს. გარდა ამისა, საქმეში არსებული 
ერთადერთი მტკიცებულება მოწმე პოლიციელების ცრუ ჩვენებებია. საქმეს 
განიხილავს ადმინისტრაციულ საქმეთა კოლეგიის მოსამართლე ზვიად 
ცეკვავა. საქმე გადაწყვეტილების გამოცხადების ეტაპზეა. 

 
 

 

 
 

საანგარიშო პერიოდში რეპრესიების ერთ-ერთი სახე გახდა 

დემონსტრანტების წინააღმდეგ სისხლის სამართლის მექანიზმების 

გამოყენება. სასამართლოში აქტიურად განიხილება არაერთი სისხლის 

სამართლის საქმე, რომლებიც უკავშირდება 2024 წლის ნოემბერ-დეკემბრის 

აქციების დროს დაკავებულ სამოქალაქო აქტივისტებს. საპროტესტო 

აქტივობებთან დაკავშირებით სისხლის სამართლის წესით დაკავებების 

გამოყენებამ, ფაქტობრივად, მოახდინა მშვიდობიანი პროტესტის 

კრიმინალიზაცია და შეზღუდა თავისუფალი შეკრება. 2024-2025 წლების 

ნოემბერ-თებერვლის აქციებთან მიმართებით, აქციის მონაწილეთა 

წინააღმდეგ წაყენებული უსაფუძვლო ბრალდებები, მათ მიმართ გატარებული 

ღონისძიებები და მკაცრი სისხლის სამართლის პოლიტიკა მიანიშნებს 

„ქართული ოცნების“ ხელისუფლების მხრიდან განსხვავებული აზრისა და 

პოზიციის მქონე ადამიანების პოლიტიკურ დევნაზე, რაც საზოგადოებრივი 

პროტესტის ჩახშობას ემსახურება.20 

 

 

 
20 სოციალური სამართლიანობის ცენტრი - „ადამიანის უფლებების კრიზისი საქართველოში 2024 წლის 
საპარლამენტო არჩევნების შემდეგ“. 14.05.2025. ხელმისაწვდომია: https://shorturl.at/cO8fS - 30.05.2025. 

მშვიდობიანი შეკრების კრიმინალიზაციის 
მავნე პრაქტიკა და უსაფუძვლო სისხლის 
სამართლის ბრალდებები 

https://shorturl.at/cO8fS

თბილისის საქალაქო სასამართლოში არსებითი განხილვის ეტაპზეა 2024 

წლის ნოემბერში, საპროტესტო აქციაზე ჯგუფური ძალადობის ჩადენის 

ბრალდებით დაკავებული სამოქალაქო აქტივისტების ერთი ჯგუფის საქმე, 

რომელშიც ანდრო ჭიჭინაძე, ონისე ცხადაძე, რეზო კიკნაძე, გურამ 

მირცხულავა, ლუკა ჯაბუა, ჯანო არჩაია, რუსლან სივაკოვი, გიორგი 

ტერაშვილი, ვალერი თეთრაშვილი, სერგეი კუხარჩუკი და ირაკლი ქერაშვილი 

ფიგურირებენ. საქმეს განიხილავს თბილისის საქალაქო სასამართლოს 

მოსამართლე ნინო გალუსტაშვილი. 

პროკურატურა ბრალდებულებს სისხლის სამართლის კოდექსის 2252–ე 

მუხლით21 გათვალისწინებულ დანაშაულს – ჯგუფურ ძალადობაში 

მონაწილეობას ედავება. საქმე ეხება 2024 წლის 28 ნოემბერს გამართულ 

მასშტაბურ საპროტესტო აქციას, რომელიც „ქართული ოცნების“ პრემიერ-

მინისტრის ირაკლი კობახიძის ანტიკონსტიტუციურ გადაწყვეტილებას მოჰყვა. 

პროკურატურის მტკიცებით, ბრალდებულები იმყოფებოდნენ საპროტესტო 

აქციაზე, პარლამენტის მიმდებარე ტერიტორიაზე და აქტიურად 

მონაწილეობდნენ ძალადობრივი ჯგუფის მოქმედებებში, ისროდნენ 

სხვადასხვა საგნებს სამართალდამცავების მიმართულებით, რითაც საფრთხეს 

უქმნიდნენ მათ ჯანმრთელობას.“ 

საქმეზე ინტენსიურად ტარდება სასამართლო სხდომები, სადაც 

მიმდინარეობს ბრალდების მტკიცებულებების გამოკვლევა. დაკითხულია 

ათამდე მოწმე პოლიციელი, რომლებიც საქმეში დაზარალებულად არიან 

ცნობილნი. მიუხედავად პროკურატურის აქტიური მცდელობისა, ვერც ერთი 

მოწმე პოლიციელი ვერ ადასტურებს, რომ მათ დაზიანება რომელიმე 

კონკრეტულმა ბრალდებულმა მიაყენა,22 ზოგიერთ შემთხვევაში მოწმეებმა 

დაზიანება მიიღეს მას შემდეგ, რაც ბრალდებულთა ნაწილი უკვე დაკავებული 

იყო, ან უდავოდ მტკიცდება, რომ ბრალდებულები იმ დღეს საპროტესტო 

აქციაზე არ იმყოფებოდნენ.  

 
21 საქართველოს სისხლის სამართლის კოდექსის 2252_ე მუხლი. 
22 რადიო „თავისუფლება“ - „არ დამინახავს, არ მახსოვს“ - რა (არ) თქვეს მოწმე პოლიციელებმა 
სასამართლოში. 07.05.2025. ხელმისაწვდომია: https://shorturl.at/CJJ31 - 30.05.2025. 

ჯგუფურ ძალადობაში 
მონაწილეობის საქმე 

https://shorturl.at/CJJ31

და ამისა, ამ დრომდე წარმოდგენილი მტკიცებულებებით ვერ მტკიცდება 

სისხლის სამართლის ამ ნორმის პრეზუმციისათვის აუცილებელი მოთხოვნა, 

კერძოდ - ჯგუფურად ჩადენილი დანაშაულის ბრალდებისათვის 

აუცილებელია, დადგინდეს, რომ ადამიანები ერთმანეთთან იყვნენ 

დაკავშირებულები და მოქმედებდნენ ერთნაირი განზრახვით. პროკურატურა 

ვალდებულია, უტყუარად დაამტკიცოს, ბრალდებულების ერთმანეთთან 

კავშირი. აღნიშნული საქმის მასალებით კი პროკურატურას არ წარმოუდგენია 

მტკიცებულება, რომელიც დაადასტურებს, რომ ბრალდებულებს არათუ რაიმე 

უკანონობაზე ჰქონდათ ერთმანეთთან შეთანხმება, არამედ აქციაზე 

ერთმანეთის გვერდით იდგნენ. ბრალდებულებმა ერთმანეთი სასამართლო 

პროცესზე გაიცნეს. 

 
 
 
 
 
 
 
თბილისის საქალაქო სასამართლოში განიხილება კიდევ ერთი სისხლის 

სამართლის საქმე. პროკურატურა სამოქალაქო ატივისტებს: ზვიად 

ცეცხლაძეს, ვეფხია კასრაძეს და ვასილ კაძელაშვილს ჯგუფური ძალადობის 

ორგანიზებას, კიდევ 5 პირს კი მასში მონაწილეობას ედავება. 

წინასასამართლო სხდომაზე ყველა მათგანს მოსამართლე ირაკლი ხუსკივაძემ 

აღკვეთის ზომად პატიმრობა შეუფარდა.  

საქმე არსებითი განხილვის ეტაპზეა და სასამართლო ბრალდების მხარის 

მტკიცებულებებს იკვლევს. არსებითი განხილვის პირველ სასამართლოს 

სხდომაზე ადვოკატებმა აღკვეთის ღონისძიების შეცვლა და დაკავებულების 

გათავისუფლების შუამდგომლობა დააყენეს.23 დაცვის მხარის განცხადებით, 

„მოსამართლემ არ უნდა შეიბოჭოს თავი იმ გარემოებებით, რომ საქმეში არ 

არის ახალი გარემოება, ვინაიდან წინასასამართლო სხდომაზე მოსამართლის 

გადაწყვეტილება აღკვეთის ზომად პატიმრობის გამოყენების შესახებ იყო 

დაუსაბუთებელი და უკანონო“. 

 
23 რადიო „თავისუფლება“ – „მოსამართლე მჭედლიშვილმა ზვიად ცეცხლაძე, ვეფხია კასრაძე და 
დანარჩენი 6 ბრალდებული პატიმრობაში დატოვა“. 02.05.2025. ხელმისაწვდომია: 
https://www.radiotavisupleba.ge/a/33402914.html - 30.05.2025. 

ჯგუფური ძალადობის ორგანიზების, 
ხელმძღვანელობის ან მასში 
მონაწილეობის საქმე 
 

https://www.radiotavisupleba.ge/a/33402914.html

ადვოკატების განმარტებით, პროკურატურას არ აქვს წარმოდგენილი არც 

ერთი უტყუარი მტკიცებულება, რომელიც დაასტურებდა ბრალდებულების 

მხრიდან რაიმე დანაშაულის ჩადენის ფაქტს, ვერ დგინდება ბრალდებულების 

მხრიდან ძალადობრივი ჯგუფის არც ორგანიზების  და არც მასში 

მონაწილეობის ფაქტი.  

პროკურატურის მხრიდან სასამართლო სხდომებზე წარმოდგენილი 
მოწმე პოლიციელები ვერ ადასტურებენ, რომ საპროტესტო აქციებზე მათ 
დააფიქსირეს ორგანიზებული დანაშაულებრივი ჯგუფები, რომელთა 
მხრიდან განხორციელებულმა უკანონო ქმედებამაც გამოიწვია მათი 
დაზიანება. მოწმეებმა, ასევე, ვერ ამოიცნეს ბრალდებულები. მიუხედავად 
ამისა, მოსამართლე თამარ მჭედლიშვილმა უარი განაცხადა 
ბრალდებულთათვის წინასწარი პატიმრობის გადასინჯვის შუამდგომლობის 
დაკმაყოფილებაზე.    

 

 

 

უწყვეტი საპროტესტო აქციების ფონზე, „ქართული ოცნება“ 

საქართველოში აზრისა და გამოხატვის თავისუფლების რეპრესიულ 

ჩარჩოებში მოქცევას განაგრძობს. საკანონმდებლო ცვლილებების პაკეტით,  

2024 წლის 13 დეკემბერს „ქართული ოცნების“ პარლამენტმა მესამე მოსმენით 

მხარი დაუჭირა საკანონმდებლო ცვლილებების პაკეტს, რომლის მიხედვითაც, 

სახის ნიღბით ან ნებისმიერი სხვა საშუალებით დაფარვა ადმინისტრაციული 

სამართალდარღვევა გახდა, რაც 2000 ლარით დაჯარიმებას იწვევს.24 

აღნიშნული ინიციატივა უფლებადამცველი ორგანიზაციების მიერ შეფასდა 

ადამიანის უფლებების საწინააღმდეგოდ მიმართულ მორიგ ნაბიჯად, 

რომელიც მიზნად ისახავს მშვიდობიანი პროტესტის მონაწილეთა წინააღმდეგ 

რეპრესიული მექანიზმების გამოყენების გაადვილებას.   

 
24 საქართველოს ახალგაზრდა იურისტთა ასოციაცია - „შეკრებებზე ნიღბის ტარების აკრძალვით 

„ქართული ოცნება“ ცდილობს ადამიანები კიდევ უფრო დაუცველი გახადოს იმ ტერორის მიმართ, რომლის 

დამყარებაც ლეგიტიმური და მშვიდობიანი პროტესტის ჩასახშობად სურს“ - 17.12.2024. ხელმისაწვდომია: 

https://gyla.ge/post/nigbis-akrdzalva - 30.05.2025. 

გამოხატვის უფლების შემზღუდველი 
ახალი სტანდარტები 
 

https://gyla.ge/post/nigbis-akrdzalva

გარდა ნიღბების აკრძალვისა, ადმინისტრაციულ სამართალდარღვევათა 

კოდექსში გაჩნდა ახალი სამართალდარღვევა25, 17316–ე მუხლის სახით - 

საქართველოს სახელმწიფო-პოლიტიკური თანამდებობის პირის, 

პოლიტიკური თანამდებობის პირის, სახელმწიფო მოსამსახურის, 

სახელმწიფო მოსამსახურესთან გათანაბრებული პირის ან/და საჯარო 

მოსამსახურის სიტყვიერი შეურაცხყოფა, ლანძღვა-გინება, შეურაცხმყოფელი 

გადაკიდება ან/და სხვაგვარი შეურაცხმყოფელი ქმედების განხორციელება 

სამსახურებრივი მოვალეობის შესრულების დროს ან სამსახურებრივი 

მოვალეობის შესრულებასთან ან საქმიანობასთან დაკავშირებით (გარდა 

საქართველოს სისხლის სამართლის კოდექსით გათვალისწინებული 

შემთხვევისა). აღნიშნული ქმედება იწვევს დაჯარიმებას 1500 ლარიდან 4000 

ლარამდე ოდენობით ან ადმინისტრაციულ პატიმრობას 45 დღემდე ვადით. ამ 

სამართალდარღვევისთვის ადმინისტრაციულ სახდელდადებული პირის მიერ 

ამავე მუხლით განსაზღვრული რომელიმე ადმინისტრაციული 

სამართალდარღვევის ჩადენა − გამოიწვევს დაჯარიმებას 2500 ლარიდან 6 000 

ლარამდე ოდენობით ან ადმინისტრაციულ პატიმრობას 5 დღიდან 60 დღემდე 

ვადით.26 

 

 

 

 

საკანონმდებლო ცვლილებებიდან 3 თვის თავზე, სამოქალაქო 

აქტივისტების - ლიკა ლორთქიფანიძის, მაგდა მამუკაშვილის და თათია 

აფრიამაშვილის მხრიდან „ქართული ოცნების“ პარლამენტის წევრის – მარიამ 

ლაშხისათვის შეურაცხყოფის მიყენების ფაქტზე შსს-მ ადმინისტრაციული 

წარმოების წესით მიმართა სასამართლოს და აქტივისტების მიმართ 

პატიმრობა მოითხოვა.27 საქმე ეხება 17 მაისს ერთ–ერთ რესტორანში მომხდარ 

ინციდენტს, სადაც აქტივისტებმა „ქართული ოცნების“ დეპუტატს 

 
25 საქართველოს ადმინისტრაციულ სამართალდარღვევათა კოდექსის 17316 –ე მუხლი. 
26 საქართველოს ადმინისტრაციული სამართალდარღვევათა კოდექსის 17316 –ე მუხლის მე–2 პუნქტი 
27 „ნეტგაზეთი“ – „შსს იმ აქტივისტების პატიმრობას ითხოვს, რომლებსაც მარიამ ლაშხმა უჩივლა.“ 
27.05.2025. ხელმისაწვდომია: https://netgazeti.ge/news/775274/ - 28.05.2025. 

სამოქალაქო აქტივისტების 
წინააღმდეგ განხორციელებული 
რეპრესიები  
 

https://netgazeti.ge/news/775274/

დისკომფორტი შეუქმნეს შეძახილებით – „თავისუფლება რეჟიმის ტყვეებს“, 

„ძირს რუსეთის დამპალი იმპერია“.  

თბილისის საქალაქო სასამართლოს ადმინისტრაციულ საქმეთა კოლეგიის 

მოსამართლე მანუჩარ ცაცუამ თათია აფრიამაშვილის წინააღმდეგ 12-დღიანი 

ადმინისტრაციული პატიმრობა გამოიყენა. აღსანიშნავია, რომ შსს 

სტუდენტისათვის 45-დღიან პატიმრობას ითხოვდა. როგორც მოსამართლემ 

სასამართლო სხდომაზე განმარტა, თავად სტუდენტების მიერ წარმოთქმული 

სიტყვები არ არის შეურაცხმყოფელი, მაგრამ კონტექსტი და ინტონაცია, 

რომელსაც ისინი იყენებდნენ, ჩაითვალა შეურაცხყოფის ფორმად.28 

„ქართული ოცნების“ დეპუტატის – მარიამ ლაშხისთვის შეურაცხყოფის 

მიყენების ამავე ეპიზოდზე 12-დღიანი ადმინისტრაციული პატიმრობა იქნა 

გამოყენებული, კიდევ ერთი სამოქალაქო ატივისტის – ლიკა ქავთარაძის 

წინააღმდეგაც. ეს ეპიზოდი, ცალკე საქმედ თბილისის საქალაქო 

სასამართლოს სხვა მოსამართლემ, დავით თეთრაულმა განიხილა და 

გადაწყვეტილება 30 მაისს გამოაცხადა.29 

თბილისის საქალაქო სასამართლოს მოსამართლე ნინო ენუქიძემ 5-

დღიანი ადმინისტრაციული პატიმრობა შეუფარდა თორნიკე სხვიტარიძეს და 

5 000- ლარიანი ჯარიმა ანი ქავთარაძეს. შსს მათ ედავებოდა სასამართლოს 

დერეფანში 17 აპრილს პოლიციელ მირიან ქავთარაძის შეურაცხყოფას. მირიან 

ქავთარაძე პატიმრობაში მყოფი აქტივისტის და პარტია „ახალის“ წევრის, საბა 

სხვიტარიძის საქმის განხილვისას ამ დღეს სასამართლომ მოწმის სახით 

გამოჰკითხა. გამოკითხვისას თორნიკე სხვიტარიძე სხდომათა დარბაზში იყო, 

ანი ქავთარაძე სასამართლოს დერეფანში. მას შემდეგ, რაც პოლიციელის 

გამოკითხვა დასრულდა, მირიან ქავთარაძეს საბა სხვიტარიძის 

მხარდამჭერებმა ე.წ. სირცხვილის კორიდორი მოუწყვეს. მედიის მიერ 

გავრცელებულ ვიდეომასალაში ისმის შეძახილები, მათ შორის: „მონა“, 

„ქავთარაძეების გვარის სირცხვილი“, „მხდალი“, „ნაძირალა“.30 

 
28 ტვ „პირველი“ – „თათია აფრიამაშვილი მოსამართლე ცაცუამ 12-დღიან პატიმრობაში გაუშვა.“ 
30.05.2025. ხელმისაწვდომია: https://shorturl.at/C9BGc - 31.05.2025. 
29 რადიო „თავისუფლება“ – „12 დღიანი პატიმრობა შეეფარდა სტუდენტს, რომელსაც დეპუტატმა მარიამ 
ლაშხმა უჩივლა.“ 30.05.2025. ხელმისაწვდომია: https://www.radiotavisupleba.ge/a/33429548.html - 
31.05.2025. 
30 სასამართლომ თორნიკე სხვიტარიძეს პატიმრობა, ანი ქავთარაძეს კი ჯარიმა შეუფარდა. 30.05.2025 
ხელმისაწვდომია: https://www.radiotavisupleba.ge/a/33429529.html 31.05.2025 

https://shorturl.at/C9BGc
https://www.radiotavisupleba.ge/a/33429548.html
https://www.radiotavisupleba.ge/a/33429529.html

4000 ლარით დააჯარიმა ზუგდიდის რაიონულმა სასამართლომ აქტივისტი 

მარიამ სიჭინავა. საქმე ეხება „ქართული ოცნების“ პარლამენტის წევრის – 

ირაკლი ზარქუასათვის, ზუგდიდის ერთ–ერთ რესტორანში შეძახილებით 

დისკომფორტის შექმნის ეპიზოდს. ამავე საქმესთან დაკავშირებით კიდევ ერთ 

აქტივისტი – კერენ ესებუა ზუგდიდის რაიონული სასამართლოს მოსამართლე 

ნინო ჭაბუკიანმა 3500 ლარით დააჯარიმა. ამ შემთხვევაშიც აქტივისტები 

„ქართული ოცნების წევრს მიმართავდნენ შეძახილებით: „თავისუფლება 

რეჟიმის ტყვეებს“ და „სამარცხვინო“, რაც ზუგდიდის რაიონული 

სასამართლოს მხრიდან ადმინისტრაციული სამართალდარღვევათა 

კოდექსის 17316  მუხლის დარღვევად იქნა შეფასებული.31 

ადამიანის უფლებათა ცენტრის შეფასებით, ადმინისტრაციულ კოდექსში 

ახალი სადამსჯელო ნორმის დამატებით „ქართული ოცნების“ ხელისუფლება 

ცდილობს სრულად შეზღუდოს კრიტიკული აზრი ქვეყანაში. აღნიშნული 

ნორმა ეწინააღმდეგება კონსტიტუციას,32 რადგან გამოხატვის თავისუფლება 

იცავს არა მხოლოდ სხვებისთვის მისაღებ იდეებს, არამედ ისეთ გამოხატვასაც, 

რომელიც შესაძლოა მიუღებელი იყოს სხვა პირისათვის. გარდა ამისა, 

სახელმწიფოს წარმომადგენლები აღჭურვილნი უნდა იყვნონ მაღალი თმენის 

ვალდებულებით შეურაცხმყოფელი ენის მიმართ და უნდა იჩენდნენ მაღალი 

დონის მიმღებლობას, გარდა იმ შემთხვევებისა, როდესაც ასეთი ენა 

ძალადობის მყისიერ რისკს იწვევს. ცალსახაა, რომ აღნიშნული ცვლილება 

პოლიტიკური გამოხატვის ფორმების შეზღუდვას, „ქართული ოცნების“ 

წარმომადგენლების კრიტიკის აკრძალვას და მათ მიმართ მშვიდობიანი 

პროტესტის სხვადასხვა ფორმებით გამოხატვისთვის სამოქალაქო 

აქტივისტების დასჯას ემსახურება. 

 

 

 

 

 

 
31 „რადიო თავისუფლება“ ზუგდიდელი აქტივისტები, რომლებსაც ზარქუამ უჩივლა, 3500 და 4000 ლარით 
დააჯარიმეს. 23.05.2025 ხელმისაწვდომია: https://www.radiotavisupleba.ge/a/33422476.html 31.05.2025 
32 საქართველოს კონსტიტუცია, მე–17 მუხლი 

https://www.radiotavisupleba.ge/a/33422476.html


19 
 

 

 

 

 
1. 2025 წლიდან მოყოლებული, „ქართული ოცნების“ რეჟიმი 

სრულად უგულებელყოფს ადამიანის ფუნდამენტურ უფლებებს, მათ 

შორის, შეკრების თავისუფლებას, რომელიც ფართოდ გამოიყენება 

ქართველი ხალხის მიერ 2024 წლის 28 ნოემბრიდან, მას შემდეგ, რაც 

„ქართული ოცნების“ მთავრობამ ევროკავშირთან მოლაპარაკებების 

შეჩერების შესახებ გამოაცხადა. რეჟიმმა ფიზიკურად იძალადა და 

სისტემურად აწამა ასობით დემონსტრანტი ძალის და/ან უცნობი 

ქიმიური გამაღიზიანებლების გამოყენებით, რამაც გამოიწვია 

ჯანმრთელობის გაუარესების გრძელვადიანი ეფექტები. ეს 

დასაბუთებულია დოკუმენტირებული მტკიცებულებებით, მათ შორის, 

ისეთი ორგანიზაციების მიერ, როგორებიც არიან IRCT და OMCT33, 

რომელსაც მოგვიანებით მხარი დაუჭირა გაეროს 6-მა სპეციალურმა 

მომხსენებელმა.34  

2.  „ქართული ოცნების“ ხელისუფლება აქტიურად ახდენს 

განსხვავებული აზრის ჩახშობას რეპრესიული კანონების მიღებით, 

მნიშვნელოვნად გაიზარდა ფულადი ჯარიმები და პატიმრობის ვადა იმ 

ადმინისტრაციულ სამართალდარღვევებზე, რომელთა საშუალებითაც 

იდევნებიან კრიტიკულად განწყობილი სამოქალაქო აქტივისტები და 

მშვიდობიანი აქციის მონაწილეები. 

3. ადამიანის უფლებების მძიმე დარღვევების მასშტაბი, მათზე 

ეფექტიანი რეაგირების ნაკლებობა, მიკერძოებული სასამართლო 

ხელისუფლება, ისევე, როგორც ახალი რეპრესიული საკანონმდებლო 

ინიციატივები, მიუთითებს, რომ ადამიანის უფლებების შეზღუდვის და 

პროტესტის ძალადობრივად ჩახშობის მეთოდები სისტემურია და მასში 

„ქართული ოცნების“ მიერ მიტაცებული ხელისუფლების სამივე შტო 

მონაწილეობს. ქვეყანაში ადამიანის უფლებების დარღვევების 

გამოძიება, ძირითადად, არაეფექტიანია, რაც აღვივებს ინსტიტუციურ და 

 
33 OMST, Statements Georgia: Preliminary Findings on the Investigation of Torture and Ill-Treatment Against 
Protesters from 28 November to 20 December 2024, 24.12.2024; იხ. https://shorturl.at/hYuDm 31.05.2025 
34 Ohchr, Experts, Georgia must investigate use of force by police during demonstrations, 28.01.2025; იხ. 
https://shorturl.at/NIpNo 31.05.2025 

ინდივიდუალურ დონეზე დაუსჯელობას და სრულად ანადგურებს 

ნდობას საქართველოს მართლმსაჯულების სისტემის მიმართ. 

4. პოლიტიკური ელიტების მიერ სასამართლო ხელისუფლების 

მითვისებამ გამოიწვია მართლმსაჯულების სისტემის 

დამოუკიდებლობის ნაკლებობა. სასამართლოები სულ უფრო მეტად 

ემსახურებიან „ქართული ოცნების“ ინტერესებს. ამან განაპირობა 

მიკერძოებული გადაწყვეტილებები, განსაკუთრებით - სამოქალაქო 

აქტივისტების საქმეებში. 

5. უდიდეს პრობლემას წარმოადგენს მაღალჩინოსნების მიერ 

ძალადობის აშკარა და ღია მხარდაჭერა/წაქეზება. ამის მაგალითია 

„ქართული ოცნების“ პრეზიდენტის მიერ, შსს-ს მაღალჩინოსნების 

ღირსების ორდენით დააჯილდოვების ფაქტი,35 რამაც საზოგადოების 

უდიდესი ნაწილის უკმაყოფილება გამოიწვია. დაჯილდოვებულებს 

შორის იყვნენ ის მაღალჩინოსნებიც, რომელთა მიმართ არსებობს 

საფუძვლიანი ეჭვი, რომ პირადად იღებდნენ მონაწილეობას ადამიანის 

უფლებების მასობრივ დარღვევებში, ან გასცემდნენ უკანონო 

ბრძანებებს. აღნიშნული ფაქტი, სამწუხაროდ, მიუთითებს სახელმწიფოს 

მიერ წამებისა და ძალადობრივი მეთოდების მხარდაჭერაზე.  

 
35 რადიო „თავისუფლება“ – „ყაველაშვილმა ღირსების ორდენით დააჯილდოვა სანქცირებული 
მაღალჩინოსნები“. 30.01.2025. ხელმისაწვდომია: https://www.radiotavisupleba.ge/a/33296959.html - 
30.05.2025. 

https://www.radiotavisupleba.ge/a/33296959.html

